[image: image43.jpg]



PRISMA – JAARGANG 33 Nr 4 (SOMER/KERSUITGAWE)
VIERDE KWARTAAL 2011
KERSBOODSKAP
SKIELIK WAS DAAR SAAM MET DIE ENGEL ‘N MENIGTE ENGELE

UIT DIE HEMEL WAT GOD PRYS EN Sê:  

“EER AAN GOD IN DIE HOOGSTE HEMEL EN

VREDE OP AARDE VIR DIE MENSE 

IN WIE HY ‘N WELBEHAE HET!” 

Luk 2: 13-14

KERSFEES IS MEER AS ‘N ENKELE DAG;

MEER AS ‘N TYD VAN GEE EN GLIMLAG.

DIT IS GOD SE PLAN VAN EWIGE REDDING...

LAAT ONS HEELJAAR DEUR SY NAAM BESING!

DIE REDAKSIE WIL MET HIERDIE LAASTE PRISMA

VIR ELKE LESER DIE VREDE VAN CHRISTUS TOEWENS

GESEëNDE KERSFEES EN VOORSPOED VIR 2012

..........................................................................................................................................................
LERAARS IN DIE BUITELAND

KERSFEES IN SKOTLAND
Dr Fanus Erasmus en sy vrou Susan, vroeër van die NG Gemeente Bethlehem-Efrata, is vanaf Februarie 2010 in Skotland in die gemeente, Thurso, (kusdorpie in die noorde van Skotland), as predikantspaar werksaam. Hulle deel graag die kersgebruike van die Skotte, met die Prisma lesers.

“Ja wel, om die waarheid te sê, het Skotland amper nie Kersfees gehad nie. Gedurende die 1580’s het Knox dit deur wetgewing laat verbied; dit was volgens sy oordeel Rooms-Katoliek van oorsprong en eers in 1958 het Kersfees hier ‘n openbare vakansiedag geword.

In die Skotse tradisie was Halloween (sedertdien deur die Amerikaners gekopieer) en nuwejaarsvieringe (Hogmany), veel belangriker. Deesdae vier die Skotte Kersfees met volle oorgawe. Oral word daar kerspartytjies gehou – selfs vir al die aksies in die gemeente is dit baie belangrik. Vir die kleintjies kom Kersvader, uitgedos in sy gewaad, met presente. Die jeug woon as ‘n groep die jaarlikse pantomiem in die dorp by. Ons probeer ook om die ware Kersboodskap “in te smokkel.” Die laaste Sondag voor Kersfees, net voor die kort Kersvakansie begin, is dit die Kerskinderdiens, met ‘n variasie van die nativity play deur die kleiner kinders en ook iets deur die jeug. Dáár probeer ons ook ouers, wat nooit andersins kerk toe kom nie, subtiel met die Evangelie bedien. Kleiner groepies van die gemeente, loop ook dan met lanternliggies in die sneeu en doen carol singing (soos in die flieks), veral by ouer lidmate wat nie meer self kan kerk toe kan kom nie, se huise.
Oukersaand geniet voorrang. Dan word daar in die gemeente ‘n gesinsdiens aangebied (sommige gemeentes het om middernag of op Kersdag weer ‘n kort diens). Verlede jaar het een van ons lidmate ‘n moderne Kersspel vir die geleentheid afgerig. Enigiemand kon meedoen – Susan was selfs (vir een aand) die hoofengel! Die jeug is ook in ‘n stemmingsvolle item ingespan. Baie Kersliedere word gesing en na die tyd geniet almal warm mince (vrugte) pies en iets te drinke, terwyl hulle lekker saam kuier. Vir baie jongmense veral, is dit van die min kere per jaar wat hulle in die kerk kom (baie van hulle kom dan huis toe vir Kersfees). Kerskaartjies is hier ook ‘n groot item en word oral in die huis uitgestal en opgehang. Die laastes word nog op Oukersaand by die kerk uitgedeel!

Huise en dorpe word hier ook baie mooi versier. In Skotland is die straatliggies oor die algemeen minder kleurvol en baie fyn, maar iets besonders! Buite die kerk van ons een gemeente, het lidmate verlede jaar die mooiste, egte Kersboom, wit liggies en al, in die sneeu opgerig. In die ander gemeente was daar ‘n groot Kersboom in die kerk, asook ‘n pragtige kunsboom en versierings in die kerksaal, wat die jeug aangebring het. Daar was ook ‘n derde kersboom – ‘n prayer tree. Die vroue het versierde sakkies gemaak, waarin mense ‘n week voor die tyd gebedsversoeke geplaas en opgehang het. Gedurende die diens was daar dan gebedstyd vir daardie name.

Tydens die Kerstyd, is die dae baie kort. Die son kom traag-traag teen 8:15 uit en teen 16:30 is dit reeds weer donker. Wanneer dit sneeu, is die wit strate, klipgeboue en fyn kersliggies ‘n ongelooflike mooi gesig. Inderdaad ‘n wit Kersfees! Gedurende Kersfees 2010 het dit hewig gesneeu. Om die lidmate in die aand te sien kerk toe stap, omdat ry eenvoudig onmoontlik was, bly  onvergeetlik.

Die Kersmaal is tydens middagete op Kersdag. Die voorgereg kan salm wees – die Skotte het 101 maniere om dit heerlik voor te berei. Wyn en sjampanje word gedrink en ‘n gestopte kalkoen is gewoonlik die hoofdis. Nagereg is dikwels vrugtekoek of, vir mense wat nie van vrugte hou nie, sjokoladekoek uit Swede, of ‘n heerlike trifle. Tydens die ete word kersklappers voorsien en elkeen dra ‘n papierkroon. 

Wanneer en hoe eindig dit? ‘n Skot skryf: Following this, the whole family get together in front of the TV and fall asleep in front of either:

1. The Wizard of Oz or

2. The Sound of Music or

3. The Queen’s Speech (allways at 3 pm on BBC)!
Aan al die Prisma-lesers, by voorbaat ‘n geseënde somer-Kersfees vir julle almal!” 

Dr FANUS EN SUSAN ERASMUS

SKOTLAND
............................................................................................................................................................
MODERAMEN
‘N VERGELYKING TUSSEN TWEE SINODES

1. INLEIDING

Ek het die voorreg gehad om die afgelope twee weke, twee sinodesittings agtereenvolgens by te woon: dié van die Algemene Sinode van die NG Kerk by die Birchwood Konferensiesentrum in Boksburg en dié van die Reformed Church of Japan op die elfde vloer van die Kanai Arai Hall in die middestad van Yokohama – ‘n bietjie meer as een uur se treinry van die hoofstad, Tokio. Hoewel ons die evangelie en dieselfde belydenis met mekaar deel en ek my gevolglik kon tuis vind in beide vergaderings, was dié  twee ervarings tog myle van mekaar af.

2. VERGADERPLEK

Die OR Tambo Saal by Birchwood met sy ongeveer 80 tafels om die 400 afgevaardigdes te kon akkommodeer, was oordadig versier na aanleiding van die seisoene van die  kerkjaar en is elke dag verander, soos wat die seisoene verander het. Die rangskikkings op die reusegrote kruis in die sentrum, is daagliks saam met die vrugterangskikkings en ander versierings op die tafels verander. Die vier dataprojektors het die gebeure buite verhouding groot op die  skerms geprojekteer om aan elkeen geleentheid te gee om letterlik uit elke moontlike hoek betrokke te voel. Dié spel met beligting het goed met die beste opvoerings vergelyk.

Die vergadersaal op die elfde vloer van ‘n gebou in Yokohama wat die 200 afgevaardigdes kon akkommodeer, was sober, eenvoudig met géén blomme, géén dataprojektors, géén ronde tafels of enige versierings nie.

3. VERVERSINGS 

Tafels by die twee eetsale van Birchwood het met elke ete onder die verskeidenheid wat daar aangebied was, gekreun. Met elke teetyd was daar ‘n keurige aanbieding van die fynste eetgoed en keuses van wat om te drink. Daar was koeldrank, water, vrugte en lekkers op elke tafel wat ná elke ete en teetyd aangevul is. Dit was nogal elke keer ‘n gesukkel om die lede weer in die saal te kry.

In Yokohama moes afgevaardigdes vir hulleself gaan kos soek tydens die etenstye by omliggende eetplekke en hoewel daar teetye op die program ingeruim is, was daar geen tee, koffie of verversings nie – nie eers water nie! As jy water wou hê, moes jy self daarvoor by ‘n outomaat buite die vergadersaal betaal. Daar is een ding wat ek van die Japanese kan sê en dit is as die voorsitter gesê het die breek is tien minute lank, dan sit die mense reeds voordat die tien minute om is.

4. VERGADERINGSPROSEDURE

By Birchwood is die verslae met verhelderingsgesprekke en toewydingsessies voorafgegaan waar daar onder andere op Power Point aanbiedings gesteun is.

In Yokohama was daar, soos reeds gesê, van geen elektroniese hulpmiddels gebruik gemaak nie. Die agenda was, soos by die NG Kerk, voor die tyd in hardeblad, aan al die afgevaardigdes gestuur sodat hulle hulself vir die vergadering kon voorberei.

5. KLEREDRAG

By Birchwood was daar geen dress code nie, hoewel die agenda gevra het vir “deftig informeel”. Uit die aard van die saak weet ons dat só ‘n voorskrif so wyd is dat jy met ‘n wa en osse daarin kan draai.

In Yokohama was die mans op ‘n paar na, almal in donker pakke, wit hemde met dasse geklee.

6. DIVERSITEIT

By Birchwood het ‘n beduidende getal vroulike afgevaardigdes ‘n ander kleur (en aangename geur) aan die sinode verleen en is daar ook vier van hulle agterna as lede van die Moderamen verkies.

In Yokohama was daar sewe vroulike waarnemers.

7. TEN SLOTTE

Hoewel duisende kilometers van mekaar en wêrelde van mekaar af in die manier hoe daar vergader is, het ek myself in beide vergaderings tuisgevoel, want in beide vergaderings is sinodegangers deur hulle gemeenskaplike geloof in Jesus Christus saamgebind en is daar ernstig vir sy leiding oor elke saak gebid.

Dr PIETER VAN JAARSVELD

VOORSITTER – MODERAMEN

NG KERK IN DIE VRYSTAAT
.........................................................................................................................................................

BEDIENINGSBEGELEIDING
DIE ALGEMENE SINODE IN DIENS VAN GEMEENTES 
Plaaslike gemeentes is die instrumente waarmee God se liefde na die wêreld gedra word. Gemeentes is nie net die ruimte waarin ons persoonlike geloof gevoed en versterk word nie, dit is ook die grondslag waarop alle aktiwiteite van die breër kerk en ekumene steun. Kerkwees gebeur binne elke lewenssfeer. Formele kerklike byeenkomste is inoefen-geleenthede om God gesamentlik te eer en om toegerus te word om Christus se voltydse getuies te wees. Op praktiese vlak word die liefde sigbaar in konkrete aktiwiteite van omgee, gasvryheid, materiële hulp, gebed, vergifnis en die wedersydse versorging van mekaar en ander.

Die werksaamhede van die Algemene Diensgroep Gemeente-Ontwikkeling (ADGO), het in sy werksaamhede in aanloop tot die Sinode van 2011, daarop gefokus om gemeentes en lidmate só te ondersteun dat gemeentelike aktiwiteite en geestelike groeigeleenthede tot die vorming en “inoefening” van dissipels sal lei. Lidmate is die kerk se grootste hulpbron wat toegerus moet word om God se roeping in die wêreld uit te leef. Die ADGO het ‘n wye verskeidenheid gemeentebedieningsake hanteer en ook gesorg dat gereedskap ontwikkel word om lidmate toe te rus om werklik dissipels te wees wat met God se missie (Missio Dei) besig is. 

· EREDIENS (LITURGIE)

’n Taakspan vir Liturgie het die afgelope vier jaar aan die finalisering van die Handleiding vir die Erediens gewerk. Nadat die proefbundel, Vir die Erediens – ‘n Handleiding, tydens die sitting van die Algemene Sinode in 2007 bekendgestel is, het ‘n evalueringsproses plaasgevind. Die resultate van dié proses, tesame met heelwat nuwe materiaal, is in die finale produk bygewerk. Die Handleiding vir die Erediens is deel van ‘n voortgaande proses en sal hopelik verdere nadenke oor die erediens stimuleer. Die riglyne en voorbeelde wat daarin verskyn, vra om op ‘n kreatiewe manier verder ontgin te word. Die Handleiding is by Bybel-Media beskikbaar teen R128.95.

PREDIKING
’n Werkgroep het dit sy taak gemaak om predikante te help om beter predikers te wees. Die werksaamhede het uitgeloop op die publisering van ’n preekboek in 2010 getiteld, “Teen my sin en beter wete.” Hierdie boek is deur 18 predikers vir predikers geskryf. Elke prediker moes vier vrae beantwoord: Wat is prediking? Hoekom moet daar nog gepreek word? Hoe kom ek by my preekpraktyk en wat moet in die konteks vandag gepreek word? Die boek is verkrygbaar by Bybel-Media teen R10.00.
· PREDIKANTEBEGELEIDING
Die Algemene Sinode se Taakspan vir Predikantebegeleiding is ŉ netwerk wat al tien die sinodes laat saamwerk om predikante se bedieningsvreugde te vermeerder. Deurentyd, maar veral op ŉ  jaarlikse werkswinkel waar al die sinodes verteenwoordig is, word die A tot Z-Beleid aangaande predikante van die NG Kerk, Voortgesette Bedieningsontwikkeling, mentorverhoudings, diensverhoudinge, brug-predikante, inskakeling van nuwe dominees in gemeentes, kleiner wordende gemeentes en minder fondse, asook meer beroepe en skuiwe vir dominees deeglik hanteer. Die versorging van emeriti, wat onder groot finansiële druk is, sal ook dringend in die toekoms aangespreek word. 

· LIDMAATBEMAGTIGING
Die taakspan vir Lidmaatbemagtiging beywer haar veral daartoe om predikante, gemeentes en lidmate te ondersteun sodat lidmate verder op hulle geloofsreis gevorm, geïnspireer en bemagtig kan word. Elke gedoopte is ‘n geroepene of gestuurde dissipel na die wêreld. Elkeen ontvang gawes van God om as deel van die liggaam, die Goeie Nuus uit te dra. Met die oog daarop wil die NG Kerk sy lidmate graag help en toerus om hulle rol en plek in die liggaam van Christus te verstaan en hulle [image: image33.jpg]


gawes te ontdek en hulle veral aanspoor om elke dag met vreugde en toewyding dissipels van Jesus in hulle omgewing te wees. By www.rimpels.co.za is daar baie waardevolle bedieningsmateriaal beskikbaar. Bybel-Media produseer en voorsien die Rimpels-DVD’s wat baie doeltreffend aangewend kan word om lidmate se roepingsbesef aan te wakker.
· VROUELESSENAAR

Die Vrouelessenaar skakel ekumenies met vroue uit die NG Kerk familie asook uit ander kerke en organisasies in SA en op internasionale vlak. Dié Lessenaar besin oor nuwe uitdagings, behoeftes en tendense in vrouebediening. Dit word gedoen om gemeentes te help om vroue te bemagtig om hulle roeping prakties uit te leef en hulle gawes tot opbou van die Liggaam te gebruik. Wanneer nodig, word nuwe eietydse materiaal vir toerusting in samewerking met vennote ontwikkel wat vrouepotensiaal en - leierskap bevorder. Die Lessenaar is aktief betrokke by die Wêreldbiddag vir Vroue en dien op die Nasionale komitee wat die internasionale program verwerk en gebedsgeleenthede aanmoedig. Lees gerus die riglyne vir vrouebediening en wenke by www.ngkerk.org.za.

MUSIEK
FLAM versamel en keur nuwe Afrikaanse kontemporêre aanbiddingsliedere vir groepsang, noteer dit in bladmusiekvorm en publiseer dit op ‘n webblad, www.flam.co.za, om dit sodoende toeganklik, relatief vinnig en maklik bekombaar te maak vir gebruik deur die Kerk oor die wêreld. Daarbenewens help die taakspan met die toerusting van begeleidingsgroepe in die kerk, asook ondersteuning aan liedskrywers deur werkswinkels, om hulle met dié doel te organiseer. ‘n CD F-luister, met ‘n meegaande begeleiersboek, het reeds die lig gesien en ‘n suster webtuiste, www.fluister.co.za verkoop die mp3’s via die internet. 

VONKK fokus op die ontwikkeling van nuwe eietydse kerkliedere in ’n klassieke styl. In die drie jaar wat VONKK bestaan, is daar reeds 155 nuwe liedere en response deur VONKK gekeur en tot beskikking van gemeentes gestel. Daar word veral gefokus op die skep van Afrikaanse meditatiewe liedere en kortvorm psalms wat maklik singbaar is. Ander bekende ekumeniese liedere en ook Halleluja- en multikulturele liedere is van nuwe Afrikaanse tekste voorsien. Die Power Point’s en bladmusiek met orrel-, klavier- en instrumentale begeleidings en kantoryverwerkings, asook kort oudio-snitte, word op die webwerf www.vonkk.co.za,saam met heelwat ander bruikbare hulpmiddels aan gemeentes beskikbaar gestel. In April 2011 is die eerste VONKK DVD en CD vrygestel. Bykans 400 gemeentes is reeds gebruikers van die VONKK liedere.   

· KATEGESEBEDIENING
[image: image35.jpg]


Die Taakspan vir Kategese is verantwoordelik om gemeentes in hulle omvattende bediening, te ondersteun om effektiewe kategese (onderrig in die Woord en leer van die Kerk) aan hulle kinders en jongmense binne hulle eie konteks aan te bied. Hierdie verantwoordelikheid word uitgevoer deur die dáárstel van eietydse materiaal, ander hulpmiddels, kundigheid, navorsing en die gee van voorligting. LP3 (Lyne, Panele, Portrette en Prente) is vir die juniors (Gr 1-6) ontwikkel wat die heilshistoriese openbaring van God deur middel van Bybelverhale op 12 panele visueel uitbeeld. Kinders se Bybelkennis en insig in die geheelprentjie van die Bybel, is hier die fokus. Daar word tans ook gewerk aan nuwe stof vir hierdie ouderdomsfase. Vir die seniors (Gr 7-10) is ’n hele nuwe generasie produkte (GPS vir die lewe, Jpeg – prente van God, Facebook – vriende van God en Die weg – die reis saam met God), ontwikkel. Hierdie produkte wil jongmense op hulle geloofsreis begelei om in ’n ontmoeting met God te kom en as dissipels vir Hom te lewe. Daar word tans ook gewerk aan ’n hele nuwe kurrikulum vir hierdie groep. 
’n Belangrike nuwe fokusarea by die taakspan is die gesin wat vandag anders lyk en deeglik mee rekening gehou moet word. Die kategese is nie die enigste plek waar geloofsvorming kan of behoort plaas te vind nie. Ouers behoort in hulle geloofsontwikkelingstaak ondersteun te word. Daar is ook toenemend ’n wêreldwye tendens wat rondom gesinsbediening sigbaar raak, wat in die literatuur as faith@home bekend staan. Die Taakspan gee indringend hieraan aandag en is tans besig om materiaal te ontwikkel waarmee gemeentes ouers kan ondersteun en bemagtig as die primêre begeleiers van hulle kinders.

· KLEIN GEMEENTES
Die Algemene Sinode het in 2007 besluit om ondersoek na prosesse en bediening in klein gemeentes te doen. Kleiner gemeentes vorm meer as 25% van gemeentes in die NG Kerk, is in verskeie opsigte uniek en kom voor besondere uitdagings te staan. Die Algemene Sinode het by die sitting van 2011 besluit om ‘n navorsingsprojek oor klein gemeentes as prioriteit te aanvaar. Die gedagte is om ‘n Netwerk vir Klein Gemeentes in die lewe te roep met die opdrag om as gespreksforum vir klein gemeentes te dien, vitaliteit in klein gemeentes te bevorder, studie oor hierdie onderwerp te stimuleer en studie resultate in die kerklike lewe te integreer. 

ANDRÉ BARLOW

VOORSITTER - SKBB
.........................................................................................................................................................
GESINS-TALK
SLEUTELS VIR KERSFEES

In ons huis is daar een ding waarsonder ons nie kan funksioneer nie, maar wat ook vir ons ‘n groot bron van irritasie is... sleutels! Gedurig is een van ons op soek na ‘n sleutel en moenie eers praat van die frustrasie as ‘n sleutel verlore is en daar ‘n plaasvervanger gesny moet word (wat gewoonlik eers werk nadat jy dit weer vir Meneer Sleutelmaker moes terugvat). Tog, sleutels is fantasties! Daar is niks wat ‘n jongmens se hart so laat pomp as hy/sy die eerste ou karretjie se sleutel draai om uiteindelik alleen te bestuur en nie meer deur ma of pa rondgekarwei hoef te word nie. Ek onthou nog die dag van my twenty-first, toe my ouers my ‘n groot goue sleutel gegee het as teken van die lewe se geleenthede wat voorlê. Ek het natuurlik ‘n paar ander geslote stoutighede in gedagte gehad wat oopgesluit moes word! 
Daar is talle voorbeelde in die Bybel van die simboliese waarde van sleutels, waar sleutels as metafore gebruik word vir ‘n dieper lewensbeginsel. Sleutels word al vir duisende jare beskou as simbool van mag en gesag. Die sleuteldraer het die toestemming om oop én toe te sluit. Dit gaan daaroor dat iemand as betroubaar genoeg geag word om die sleutels te gebruik. Daar word dikwels gespot met politici dat hulle nie vertrou kan word nie, soos blyk uit die grappige opmerking van Doug Larson: Instead of giving a politician the keys to the city, it might be better to change the locks. Maar laat ons onthou, daar wys vingers terug na ons: Hoe betroubaar is JY met die sleutels van jou alledaagse lewe? Daarom mag ons nie van geleenthede wat ontsluit moet word praat, sonder om in dieselfde asem van verantwoordelikheid te praat nie. Die “sleutels” wat aan jou gegee is om byvoorbeeld jou geestelike lewe te laat groei, jou alledaagse taak te verrig, die geleenthede op jou pad “oop te sluit”, konfronteer jou met die belangrikste verantwoordelikheid: Gebruik jou sleutels! Wat help dit dat daar ‘n skatkamer van die lewe elke dag voor jou wag om oopgesluit te word, maar jy weier om die sleutel in die slot te plaas en te draai!  
Miskien voel jy asof jy toegesluit is in ‘n donker en muwwe kamer. Die lewe wag daarbuite, die sleutel is in jou hand, maar jy weier om oop te sluit. Ons kan so maklik in onsself opgesluit word, gevangenes van negatiewe emosies, sondes en destruktiewe gewoontes. God spesialiseer in die oopsluit van geslote situasies. Toe die eerste Kersfees meer as twee duisend jaar gelede aanbreek, gooi God die “deure” van die hemel wyer oop as ooit. Want op aarde woon God se volk in duisternis, lewe hulle in die skemerland van die dood (Matteus 4:16). “Duisternis” het ook in daardie tyd die betekenis gehad van: Vasgevang in ‘n tronk van sonde en magteloosheid. Maar deur Jesus Christus draai God sy sleutels van mag en bevryding en sy mense kry die geleentheid om uit te gaan in die groot Lig wat vir hulle opgegaan het (Matteus 4:16). As jy weer toegesluit voel deur probleme, maak oop jou geestelike oë en sien die bos sleutels wat God as Kersgeskenk in jou hand geplaas het! Dit sukkel maar soms, want dis ‘n hele klomp sleutels in daardie bos, maar toets elkeen, enige oomblik gaan daardie slot draai! Dis soos om opgewonde Kersfeespakkies oop te skeur in afwagting vir daardie geskenk wat jy so graag wil hê.

Jy en ek het ook die verantwoordelikheid om ander wat agter “geslote deure” vasgevang is, te help om bevry te word. Dit kan enige tipe probleemsituasie wees, vra vir jouself of jy nie êrens aan jou bos sleutels ‘n loper het wat hul lewe kan oopsluit nie? Miskien het jy die sleutel van ander mense se voorspoed en groei en geluk in jou hand, maar jy weier om dit vir iemand as Kersgeskenk te gee. En dit geld veral die intieme binnekring van ‘n huwelik en gesin: A soulmate is someone who has locks that fit our keys, and keys to fit our locks. When we feel safe enough to open the locks, our truest selves step out (Richard Bach, Amerikaanse skrywer). Ek en jy is God se geskenke-sleutels aan mekaar!
Die bose magte in die wêreld, wat op soveel maniere kan manifesteer, spesialiseer in toesluit en gevange hou van mense. Maar Jesus Christus verklaar dat Hy die “sleutels van die dood en doderyk” besit (Openbaring 1: 18), omdat hy “die Lewende” is. Hy sê: Ek was dood en kyk, Ek lewe tot in ewigheid. Daarom is elke dag vir ons ‘n oop geleentheid, daarom is geslote deure uitdagings wat oopgesluit kán en móét word. Daarom kan die Here in Openbaring 3:8 ons bemoedig met die woorde: Ek het ‘n deur voor julle oopgesluit en niemand kan dit weer toesluit nie...

Die goeie én die geleenthede wag op jou. Sluit oop! Want die Groot Sleutelmaker het ‘n bos lewensleutels in jou hand gegee as Kersgeskenk...

DR WOLLIE GROBLER

LERAAR – NG BLOEMFONTEIN-NOORD
..................................................................................................................................................................
LEER EN AKTUEEL
WAARDERING VIR DIE VERBONDSDOOP BEVESTIG
Die doop was die afgelope jare in die brandpunt, veral omdat daar by sommige lidmate ‘n sterk behoefte is aan ‘n geleentheid waar hulle die beloftes van die doop kan vier en waar hulle uitdrukking kan gee aan die toeëiening daarvan. Sommige stemme het selfs gepleit vir ‘n tweede doop, die sogenaamde “bekeringsdoop”. Dit is dus te verstane dat daar heelwat afwagting was op die Sinode van 2011 om hieroor helderheid te bring.

Die sinode het ook nie teleurgestel nie en ‘n duidelike besluit geneem. Die Geformeerde standpunt van ‘n eenmalige verbondsdoop is herbevestig. Dat die sinode beswaarlik ‘n ander posisie kon verwoord, was te wagte. Elke geloofstradisie het haar eie interne logika en die sakramente gee op ‘n besondere wyse hieraan uitdrukking. Sakramente, as genademiddele, is veral ‘n vertoonvenster hoe daar oor die God-mens verhouding teologies gedink word. Die verbondsdoop beklemtoon die belangrike rol wat God speel as die Een wat die inisiatief neem en wat primêr die mens ontmoet in die vorm van beloftes. Die sakramente is sy teken, dit is nie ‘n teken van wat die mens doen nie. 

Die sinodebesluite het terselfdertyd ‘n opvallende mildheid oorgedra. Daar is geen sprake van tug nie. Daar word erken dat daar ‘n verskeidenheid van sieninge binne die kerk globaal bestaan en dat mense wat anders oor die doop dink, wel ‘n tuiste in die NG Kerk het. ‘n Era van onverdraagsaamheid kom hiermee tot ‘n einde. Mens vermoed dat iets van ‘n gasvrye identiteit besig is om in die kerk te kristalliseer en dat die volle reikwydte wat “katolisiteit” beteken, hier begin posvat. Mildheid beteken egter nie die groenlig vir alternatiewe dooppraktyke nie. Diegene wat hierdie deel van die besluite lees asof dit impliseer dat ‘n geloofsdoop, of bekeringsdoop wel kan plaasvind, lees dit verkeerd.

Ons leef in ‘n era wat gekenmerk word deur ‘n behoefte aan ervaring en deur ‘n afkeur aan die intellektuele. ‘n Kombinasie hiervan is by ‘n houding teenoor die sakramente gevaarlik. Die opvallende onkunde by lidmate oor die inhoudelike van hul geloof moet met erns aangespreek word. Die tradisionele kategese-onderrig word verwaarloos met kommerwekkende negatiewe gevolge. Wanneer ons oor die doop praat, wat beteken dit as ons sê dat die doop binne die verband van die verbond verstaan moet word?; dat die doop “‘n teken en seël is van God se beloftes”. Dat hierdie vir baie slegs leë frases geraak met geen inhoud nie, is ‘n moontlikheid. Wie het al ooit behoorlik vir lidmate verduidelik wat die seël van belofte beteken. Die ontsaglike rykheid van die woorde “gedoop in die naam van die Vader, Seun en Gees”, word net so selde uitgespel. Kategese-onderrig moet met erns bejeën word en daar moet moet dieselfde erns gedink word oor die belangrike gebeure van die belydenisaflegging. Dié gebrek aan swak teologie, wreek haar op allerlei wyses in die kerklike praktyk. 

Die sinode het haar positief uitgelaat oor die behoefte aan ‘n “viering” van die doop en verkies om eerder te praat van “doopherdenking” of “doopherinnering”. Die viering van die vreugde van die heil staan sentraal in die Christelike lewe. So het die sinode ook ontvanklikheid getoon vir die behoefte aan nuwe rituele in die kerk. Hoe hierdie doopherdenking moet plaasvind, is egter nog nie duidelik nie en daar is ‘n Taakspan aangewys om hieroor riglyne voor te berei. Die sinode waarsku egter waar gemeentes reeds van rituele gebruik wil maak, dit nie as ‘n weerdoop verstaan mag word nie. Die nagmaal wat in noue verband staan tot die doop, is die natuurlike geleentheid om aan hierdie viering van God se beloftes uitdrukking te gee. Diegene wat die nagmaal gebruik, sê daarmee dat ek God se belofte verstaan, dat ek dit my eie maak en vreugde daaruit put. Die nagmaal wat ‘n herinneringsmaaltyd is, bevestig die gawe-karakter van die heil. God gee homself aan die mens, Hy gee sy beloftes aan die mens. Die kruis en opstanding is die groot teken van die trou aan hierdie beloftes. 
Die sou tog die integriteit van predikante en kerkrade aantas, indien die breë gees en karakter van die sinodale riglyne misbruik word. Om rituele te beoefen wat maklik verwarring kan bring, soos die gebruik van water by ‘n herdenking, is nie ‘n verantwoordelike omgaan met die sinodale besluite nie. Die aandrang wat daar dikwels is op die gebruik van water – “die mense wil water voel en sien” – druk ook ‘n verwronge teologie uit: God se trou aan sy belofte word in die Skrif gegee, nie met die water nie. 

Miskien moet die oorspronklike betekenis van die doop in die Gereformeerde tradisie weer deeglik bestudeer word. Wat impliseer “verbond”, “teken”, “seël”? Wat  impliseer die trinitariese naam van God? Hierdie rykheid moet ontsluit word. ‘n Besondere God verbind hom onherroeplik in liefde aan die mens, wat skenkend is. Die mens moet hierdie net in vreugde ontvang.  

PROF RIAN VENTER
FAKULTEIT TEOLOGIE - UV
BLOEMFONTEIN
............................................................................................................................................................
IN ‘N VROU SE KOP
KERSFEES...

Wat is die eerste gedagtes wat deur ‘n vrou (ma of ouma) se kop gaan as sy die woord, “Kersfees” hoor? Moet nou asseblief tog nie geskok of ontsteld raak as sy nie dadelik aan die viering van die geboorte van Christus dink nie. Nee, gedagtes van ‘n meer praktiese aard vul gewoonlik haar kop, al is sy ook hoe vroom en toegewyd!
Eerstens dink sy: wie gaan almal vir Kersfees huis toe kom? Sal die kinders uit Engeland (of Kanada of Australië) kan kom? Sal ouboet se kinders dié keer saam met hom kan kom of gaan sy vervreemde vrou dit so bewimpel dat hulle al weer Kersfees by haar is? Gaan my broer-hulle weer onverwags hier opdaag? Hoe lank kom die skoonfamilie kuier? Sus-hulle sal seker nie kom nie. Die kerkgroepering waaraan hulle deesdae behoort, vier nie Kersfees nie. Volgens hulle staan daar nêrens in die Bybel dat Jesus se geboorte herdenk moet word nie. Die juiste datum van sy geboorte is ook onbekend en om darem Kersfees op die datum van ‘n heidense fees te vier..., dis alles so vreeslik sondig-verkeerd!

Dan dink sy: slaapplekke! Die kleinseuns sommer op die stoep. Die woonwa is ‘n uitkoms. Ons sal ons kamer moet opgee, al het manlief die vorige Kersfees so gekla oor die dun ou matrassie wat ek vir ons op die garage se vloer gegooi het. Twee bedjies in die studeerkamer as die lessenaar tydelik stoep toe gaan, maar nou slaap die seuns al klaar daar... die pakkamer buite se gemors moet dadelik uitgesorteer word! Dan kan dáár ook mense slaap. Waar gaan kleinboet en sy meisie slaap? Ek vermoed hulle bly saam, maar om darem onder my eie dak… ek moet onthou om nuwe kussings te koop… en handdoeke! Gelukkig is dit somer. Die komberse sal genoeg wees. 

En dan die etes… Hoe voed jy al jou kinders en kleinkinders en familie vir ‘n hele paar dae op ‘n beperkte begroting? Dis nie meer die tyd van die vissies en broodjies se vermeerdering nie, maar wel die tyd van steeds stygende kospryse. En ís vleis duur! Pap en wors en sous is altyd ‘n wenner, veral as die wors op die kole gebraai word. Onthou, maan die huisheer, jou skoonma kom van die Kaap. Sy eet nie pap nie. En jou skoonsuster is allergies vir rooivleis. Kerrie en rys is dus ook uit, gedagtig aan haar allergie en skoonpa se rouseer. Hy sal dit nie eet nie, al is die kerrie hóé flou. Ouboet eet nie fyn hoender nie. Dis jammer, want met pasta kan ‘n mens dit lekker vér rek. Skoondogter weer, glo vas kos wat uit ‘n mikrogolfoond kom, gee kanker. Die twee feesmaaltye so na mekaar – Oukersaand se ete en Kersdag sélf se  spyskaarte vra sorgvuldige beplanning. Almal wil lekker eet, maar die huisvrou moet dit bekostigbaar hou én al haar gaste se geite en giere in berekening bring. En wat van al die tussenin eetgoedjies… Tog net nie weer ‘n vrugtekoek nie!, kom dit van die hoof van die huis. Jy’s die enigste vrou wat ek ken wat ‘n vrugtekoek totaal kan verbrand. Ag, wat ‘n skade was dit nie verlede jaar nie. Al daardie dure bestanddele. Nie eens ‘n halwe bottel brandewyn kon die brandsmaak verdoesel nie! 

Net die gedagte aan die brose onderlinge verhoudings bring spanning. Kersfees is ‘n familiefees – een groot saamkuier, maar hoe méér mense saambondel, hoe méér word daar op mekaar se tone getrap. Verlede Kersfees het skoondogter meestal in haar kamer bly sit. Ousus-hulle het nog voor die Kersmaal genuttig is, gery – kamma onvoorsiene omstandighede, maar die atmosfeer was so dik, jy kon dit met ‘n mes sny. Skoonpa weer, moet dopgehou word – hy word maklik té vrolik en lateraan sommer aggressief. Verskille en geskille, kleintjies wat stry en baklei en ma’s wat later vir mekaar kwaad is terwyl hul spruite al weer lekker saamspeel, tieners wat met dik monde loop… om te dink die engele het gesing: Vrede op aarde…

Vir haar is die grootste troos egter die wete dat Christus gekom het juis vir mense soos sy – mense wat uitgeput en oorlaai is en wat meestal met hul hande in hul hare sit. Vir haar wat hartseer en teleurgesteld of bekommerd en gespanne is, wat die vrede onder almal moet bewaar, terwyl sy self na rus en vrede smag. Vir haar en vir alle sondaarmense soos sy, het die Vredevors spesiaal gekom om sy vrede wat alle verstand te bowe gaan, te bring. 

Kersfees… my Verlosser… Redder… Heer!

HELENA KRIEL

BETHLEHEM   
............................................................................................................................................................
TERUGBLIKKE
Die Vroue Nuusbrief, ontstaan gedurende 1965 as blad van die Vrouehulpdiens en vanaf 1975 tot 2002 word dit die Vrouediens Nuusbrief. Die Fakkel (vir die manne) bestaan ook vanaf 1996 tot 2002 met di Thinus le Roux en André Barlow, onderskeidelik as redakteurs. Aan die begin van 2003 smelt die Vrouediens Nuusbrief en Die Fakkel as een gesinstydskrif, die Prisma, saam. Gedurende 2010 besluit die Sinodale Kommissie vir Kommunikasie dat Prisma nie meer deel van die Sinodale Kommissie vir Vrouelidmate sal wees nie en nou as Prisma: Kwartaalblad van die NG Kerk in die Vrystaat, bekend sal staan. Die nuwe kantoor vir Kommunikasie het daarna die verantwoordelikheid van Prisma oorgeneem met ds Marius Greeff as redakteur en Thea Bosman as samesteller.  

TERUGBLIK: AMANDA DE LANGE

Die finale uitgawe! Dit is soos 'n boom in volle prag wat afgesaag moet word!

Dit is vir my 'n hartseerdag na die lang pad van ongeveer 20 jaar sedert ek in die Vrouedienskantoor met die publikasie van  die Vrystaatse Vrouediens Nuusbrief kennis gemaak het. As Redaksiesekretaresse het ek die plantjie met emmers vól entoesiasme, deursettingsvermoë en baie drome versorg en gevoed. In 1999 het ons eerste glansbladuitgawe verskyn! Gedurende hierdie tyd het die manne van die kerk ook op hul beurt met die gemeentes deur hul eie blad, Die Fakkel, gekommunikeer. Ongelukkig het hulle boom binne ses jaar doodgeryp as gevolg van finansies en te min reaksie van die leraars. Die boompie het nie sonder moeite en storms gegroei nie, maar ons het oorleef en in 2003 het ons naam verander. Die Prisma het verskyn! Laasgenoemde het sy takke gesprei en die mans saamgenooi op ons pad vorentoe. Die artikels was soos digte blare wat oneindige kennis bevat het. Moeilike teologiese terme is in verstaanbare taal vir "gewone" lidmate in artikels uiteengesit. Ons het die gesigte agter die name ontmoet. Elke uitgawe het die nuutste aktuele onderwerpe, vraagstukke waarmee gewone lidmate geworstel het, Pinksterbydraes, Kersbydraes en talle meer bevat. Daar was ook ligter takke met heerlike nuusbrokkies en wenke uit die gemeentes, beroepenuus en bydraes van al die Sinodale Kommissies met selfs ‘n kalender vir die volgende jaar.

Ons boom het geblom toe ons vir elke sinodeganger tydens die Vrystaatse Sinode 'n Prisma kon uitdeel. By die Algemene Kommissie vir Vroue, het ander sinodale gebiede saam met ons onder die digte skadu geskuil en ons jaarliks gekomplimenteer oor die gehalte van die Prisma, voorkoms sowel as inhoud. Dit was my trots!   

 

Maar, hierdie kunsmis en water was te min! Helaas, die groot droogte van drukkoste, stygende postariewe, winkelrakke vol geestelike tydskrifte, kompetisie met die Internet en ja, te min belangstelling, het nou ook die Prisma getref! (Die vrouelidmate ontvang nou weer hul eie nuuswaardighede via ‘n omsendbrief).

 

Met ‘n laaste kransie van ons boom, bring ek hulde aan ons eerste Redaktrise, tannie Helena Erasmus, wat ‘n reuse aandeel in hierdie plant- en groeiproses gehad het. Aan almal wat haar opgevolg het en deel was van die span, ek salueer julle! Een ding is seker, hierdie publikasie het nooit “verlep” nie, maar word met waardigheid in volle blom, beëindig.

 

NS - Vir myself sal ek ‘n kruisie van herinnering plant!

TERUGBLIK: ELIZE PIENAAR

Dit is met hartseer dat ek verneem het dat ons van Prisma moet afskeid neem. Ek onthou ons het gepraat oor net twee uitgawes per jaar weens stygende drukkoste en die afnemende belangstelling, maar staak, was my laaste gedagte. Dit was ’n voorreg om redaksielid te kon wees van dié destydse Vrouediensblad. Toe ek in 1995 gevra is om redakteur te wees, was dit vir my ’n geweldige uitdaging om tannie Helena se skoene te probeer volstaan. Dit was vir my swaar om einde 2008 finaal tot siens te sê.  

Vroeër dae moes ons nog self die bladuitleg doen. Ek moes die bydraes letterlik met die hand “knip en plak”! Later het die drukkers dit op die rekenaar begin doen en het ek en Amanda baie keer by hulle gaan sit om te sê hoe ons dit wil hê. Uiteindelik is Prisma ook op glanspapier gedruk. Met die beëindiging van die Fakkel, ook weens tekort aan fondse, was ons as redaksie van die Vrouediensblad bietjie huiwerig oor die inskakeling daarvan by “ons” blad. Uiteindelik is van die dominees by die redaksie ingesluit en dit het heel goed gegaan. Ons het by mekaar geleer. Die naam is toe verander na Prisma: Gesinsblad van die NG Kerk in die Vrystaat.  

Ons redaksievergaderings het nooit vir my soos vergaderings gevoel nie. Almal het bygedra en die bespreking was sinvol. Met die verskyning van elke Prisma is konkrete gestalte gegee aan wat bespreek is. Die laaste vergadering van die jaar was altyd ’n hoogtepunt. Ná ‘n gesamentlike vergadering met die Sinodale Kommissie vir Vroue, het ons saam geëet en lekker gekuier! Die entoesiasme om van elke uitgawe ’n sukses te maak sal ek nooit vergeet nie. Almal het hul deel gedoen en ons het dit geniet. Daarby is ek persoonlik verryk met pragtige vriende. Dankie!  

TERUGBLIK: THEA BOSMAN

Ek het in 2010 amptelik deel van die Prisma-span geword nadat ek as Kommunikasiebeampte van die NG Kerk in die Vrystaat aangestel is. Ek het wel vantevore so ‘n bietjie met Prisma te doen gehad deur hulle te help met die proeflees daarvan.

Die lekkerste deel van die Prisma vir my, was om elke artikel of bydrae wat ek ontvang het, te lees en dan te besluit waar ek dit in die spesifieke uitgawe sou plaas en watter foto’s of grafika die beste daarby sou pas. Ek het voor die samestelling van elke Prisma, ‘n idee in my kop gehad hoe die voor- en agterblad moes lyk en hier kon ek regtig die kreatiewe gedeelte van my brein inspan om sodoende ‘n mooi en stylvolle tydskrif vir die lesers te kon bied. Hierdie jaar het ek ongelooflik lekker saam met Nicola van der Linde, die deeltydse grafiese ontwerper by Oranje Drukkers, gewerk. Met haar wonderlike talent en kreatiwiteit, kon ons twee as ‘n span elke keer ‘n baie mooi Prisma optower! Ek wil ook hiermee vir Oranje Drukkers komplimenteer met die uitstaande gehalte drukwerk wat hulle te alle tye gelewer het, dit nádat ek so baie met die vorige drukkers moes sukkel. Ek wil ook van die geleentheid gebruik maak om vir al die gereelde, maar ook ander genooide skrywers van artikels of bydraes vir die Prisma oor al die jare heen, baie dankie te sê vir hulle moeite en opoffering – sonder julle sou ons nie hierdie tydskrif kon publiseer nie. Dankie ook aan elke gemeente wat hulle nuuswaardighede met ons gedeel het, dit was lekker om elke gemeente se mooi stories te lees!

Dit is hartseer dat Prisma moet groet, maar die lewe het my geleer dat ‘n mens altyd uit die slegte, die goeie moet onthou en daarop voortbou. Ek vertrou dat daar in die toekoms steeds aan die behoefte om nuus, in ‘n gedrukte media aan lidmate te voorsien, voldoen sal word. Mag elke leser van hierdie uitgawe, ‘n besondere geseënde Kersfees beleef en ek vertrou dat 2012 weer ‘n genadejaar vir elkeen sal wees.  
GESEëNDE KERSFEES!

